
17 yanvar 2021-ci il, bazar4

Dövlətimizin başçısı İlham 
Əliyevin dediyi kimi, 20 Yanvar günü 
bizim böyük faciəmizdir, ancaq, 
eyni zamanda, Azərbaycan tarixinin 
qəhrəmanlıq səhifəsidir. Azərbaycan 
xalqı öz iradəsini göstərdi. O gündən 
keçən müddət ərzində Azərbaycan, 
demək olar ki, tamamilə yeni 
mərhələyə qədəm qoydu. Sovet 
İttifaqının dağılmasından sonra biz 
çox ağır və çətin vəziyyətdə idik, 
həm iqtisadi cəhətdən, eyni zaman-
da, Ermənistanın Azərbaycana hərbi 
təcavüzü nəticəsində torpaqlarımız 
işğal altına düşmüşdü. Buna baxma-
yaraq, biz bütün çətin sınaqlardan 
çıxa bildik. Bu gün ölkəmiz dünya-
da ən sürətlə inkişaf edən ölkədir. 
Azərbaycan sübut etdi ki, xalqının 
iradəsinə əsaslanaraq müstəqil, 
azad ölkə kimi uğurla inkişaf edir. 

20 Yanvar faciəsindən  31 il 
keçməsinə baxmayaraq, hər il 
xalqımız bu günü anır, axın-axın 
Şəhidlər xiyabanına gedir, azadlıq, 
istiqlaliyyət yolunda canlarından 
keçən mərd oğul və qızlarımızın  
xatirəsini  yad edir, ruhlarına dualar 
oxuyur.Yaddaşlarımıza soyqırı-
mı kimi həkk olunan 20 Yanvar  
faciəsi keçmiş SSRİ rəhbərliyinin 
Azərbaycan xalqına qarşı törətdiyi 
ağır cinayətdir.  Təəssüf  ki, 
bu cinayəti törədənlər, onun 
təşkilatçıları hələ də beynəlxalq 
müstəvidə hüquqi qiymətlərini, layiq 
olduqları  cəzasını almayıblar. 

Təbii ki, 20 Yanvar  hadisəsi  
yalnız faciə kimi xatırlanmamalıdır.  
Çünki bu hadisə xalqımızın azadlıq 
mübarizəsinin şanlı səhifələrindən 
biridir.  Azadlıq istəyi ilə mübarizəyə 
qalxmış  dinc əhalini  ağır artille-
riya, qadağan olunmuş güllələrlə  
qətlə yetirən Sovet imperiyasının 
rəhbərliyi  bu imperiyanın süqutunu 
bir az da tezləşdirmiş oldu. 

Azadlıq mücadiləsində   şəhid 
olmuş insanların əziz xatirəsi istər 
respublikamızda, istərsə də onun 
hüdudlarından kənarda yaşayan 
soydaşlarımız tərəfindən daim uca 
tutulur,  ehtiramla  anılır.  Bu, elə  bir 
tarixdir ki, həmin gün Azərbaycan 
xalqı uzun illərdən bəri əsarətdə 
olduğu sovet imperiyasına qarşı 
əliyalın , cəsarətlə mübarizəyə 
qalxdı, özünün müstəqillik tarixinin 
birinci mərhələsinə qədəm qoydu. 
20 Yanvar faciəsi olmasaydı, bəlkə 
də Azərbaycan xalqının müstəqilliyə 
qovuşması müşkül olardı. Çünki  
bu tarix Azərbaycan xalqının uzun 
illərdən bəri apardığı müstəqillik 
mübarizəsinin məntiqi  nəticəsi idi. 

Təbii ki, sovet imperiyası 
Azərbaycanın müstəqillik əldə 
etməsinə heç cür razı ola bilmirdi. 
“Torpaqdan pay olmaz!”  tələbi ilə 
mübarizəyə qalxan xalqımızın haqq 
səsi qısa bir vaxtda  Kremli silkələdi. 
Buna qədər müxtəlif respublikalarda 
günahsız insanların haqq səsini 

silah-sursatla, qan axıtmaqla  boğ-
mağa vərdiş etmiş imperiya  öz hərb 
maşınını bütün gücü ilə işə salıb 
Bakıya yönəltdi və  keçmiş SSRİ-
nin o vaxtkı rəhbəri Mixail Qorba-
çovun  təşkiatçılığı ilə 20 Yanvar 
hadisəsini törədərək bu dəfə əllərini 
azərbaycanlıların qanına batırdı. 

Sovet rejiminin göstərişlərini 
yerinə yetirən Azərbaycanın o vaxtkı 
rəhbərliyi müxtəlif vasitələrlə bu 
faciəni ört- basdır edir,  təqsirkarı  
özümüzdə axtarırdı. İmperiyanın 
törətdiyi qanlı hadisə barsində ilk 
dəfə ulu öndər Heydər Əliyev dünya 
ictimaiyyətini məlumatlandırdı. 
Həmin vaxt Moskvada ciddi 
nəzarət altında yaşayan Heydər 
Əliyev  özünün və ailə üzvlərinin 
həyatını riskə qoyaraq,  20 Yanvar 
faciəsinin törədilməsindən bir gün 
sonra  Moskvadakı Azərbaycan 
Nümayəndəliyinə gəlib mətbuat 
konfransı keçirdi. Ulu öndər orada 
bəyanat verərək, bu qətliamı kəskin 
şəkildə pisləyib, keçmiş SSRİ 
hakimiyyətini ittiham etdi. 

Həmin bəyanatdan bəzi 
məqamları diqqətə çatdırmaq 
istərdim: “...Mən baş vermiş 
hadisələr haqqında dünən xəbər 
tutmuşam və təbiidir ki, bu hadisəyə 
laqeyd qala bilməzdim. Buraya 
ən əvvəl ona görə gəlmişəm ki, 
Azərbaycanın Moskvada kiçik par-
çası olan Daimi Nümayəndəliyində 
böyük itkilərə səbəb olmuş faciə 
ilə bağlı bütün Azərbaycan xalqına 
başsağlığı verim. İkinci tərəfdən, bu 
məsələyə öz münasibətimi bildirmək 
istəyirəm...

Azərbaycanda baş vermiş 
hadisələrə gəlincə, mən onları 
hüquqa, demokratiyaya yabançı, 
humanizmə və ölkəmizdə elan 
olunmuş hüquqi dövlət quruculuğu 
prinsiplərinə zidd hesab edirəm. 
Azərbaycanda yaranmış mürəkkəb 
vəziyyətin bir sıra səbəbləri vardır...

Artıq iki ildir ki, Azərbaycan və 
Ermənistan arasında millətlərarası 
münaqişə gedir. Həmin münaqişəni 
Dağlıq Qarabağ və onun ətrafında 
baş verən hadisələr törətmişdir. 
Azərbaycan və Ermənistan, 
eləcə də ölkənin ali siyasi par-
tiya rəhbərlərinə bu məsələni 
tənzimləmək, daxili müharibəyə, 
millətlərarası münaqişəyə son 
qoymaq və milli mənsubiyyətindən 
asılı olmayaraq hər bir adamın 
ümumi federativ ittifaq olan SSRİ-
də azad yaşamasına şərait yarat-
maq üçün iki illik müddət kifayət 
idi. Hesab edirəm ki, ötən iki ildə 
bu istiqamətdə lazımi səviyyədə iş 
aparılmamışdır. Dağlıq Qarabağ 
hadisələrinin ilkin mərhələsində 
ölkənin ali partiya siyasi rəhbərliyi 
tərəfindən vaxtında zəruri tədbirlər 
görülsəydi, gərginlik indiki həddə 
çatmaz, tərəflər itkilərə məruz 
qalmaz, başlıcası isə, 1990-cı il 

yanvarın 19-dan 20-nə keçən gecə 
çoxlu insan qırğını ilə nəticələnən 
hərbi müdaxilə üçün də zəmin 
yaranmazdı.

Bunlar üçün, ilk növbədə, 
Azərbaycan Kommunist Partiyası 
Mərkəzi Komitəsinin artıq sabiq 
birinci katibi Vəzirov müqəssirdir. 
Bu yüksək vəzifədə olduğu 
müddətdə, o, Azərbaycandakı 
vəziyyəti sabitləşdirmək üçün heç 
nə etməmişdir. Əksinə, özünün səhv 
addımları, yaramaz iş üslubu, yanlış 
siyasi manevrləri ilə xalqla öz ara-

sında uçurum yaratmışdır. Xalq isə 
hiddətlənmişdir. Elə buna görə də 
Bakıda və Azərbaycanın digər şəhər 
və rayonlarında aylarla davam edən 
mitinqlərdə dəfələrlə Azərbaycanın 
partiya rəhbərlərinin istefası tələbi 
irəli sürülmüşdür. Söhbət, əslində, 
Vəzirovun istefasından gedirdi. 
Bəs bu məsələ indiyə kimi niyə 
həll olunmamışdır? Yalnız dünən 
Bakı şəhərinə ordu yeridildikdən, 
qırğın və dağıntılar baş verdikdən 
sonra Vəzirov Azərbaycandan, 
əslində, qaçmışdır. Bu, böyük 
səhvdir. Ən böyük səhv isə, sözsüz 
ki, qeyri-ciddi, bu yüksək vəzifəyə 
əsla yaramayan adamın bir vaxt 

Azərbaycan Kommunist Partiyası 
Mərkəzi Komitəsinə birinci katib 
təyin edilməsi idi”.

Ulu öndər Azərbaycandakı 
vəziyyəti öz axarına salmaq, siyasi 
həyatdakı qeyri-sabitliyi nizamlamaq 
üçün kifayət qədər imkan olduğunu 
bildirmiş,  camaatı sakitləşdirmək 
üçün də imkanların  tükənmədiyini 
diqqətə çatdırmış, məsələni siyasi 
cəhətdən tənzimləmək, xalqla 
mükaliməyə girmək üçün əlverişli 
imkanlar olduğunu demişdir.  
Lakin onlardan səmərəli istifadə 
edilməmişdir. Nəhayət, 19-dan 20-
nə keçən gecə sovet ordusunun, 
SSRİ DİN-in böyük kontingenti Bakı 
şəhərinə yeridilmişdir. Nəticəsi isə 

göz qabağındadır. Bunun törətdiyi 
faciələr hamımıza məlumdur.

Heydər Əliyev belə qərar qəbul 
etmiş adamların hərəkətini kəskin 
pisləyərək,  siyasi qəbahət saymış-
dır. Müdrik şəxsiyyət Azərbaycana 
kənardan böyük ordu kontingenti 
yeridilməsinin səhv qərar olduğunu 
bildirərək demişdir ki, respublikada 
neçə ordu birləşməsinin olduğu 
mənə yaxşı bəllidir. Azərbaycanda 
kifayət qədər -- 4-cü Ordu, Xəzər 
Hərbi Dəniz Donanması, desant 
qoşunlarının diviziyası, Hava 
Hücumundan Müdafiə Qoşunları, 
DİN-in daxili qoşun birləşmələri 
vardır.  Bütün bunlardan son-
ra  Bakıya  əlavə qoşun yeritmək 
nəyə lazım idi? Əgər belə zərurət 
var idisə, orada yerləşən hərbi 
hissələrdən də istifadə etmək olardı. 
Belə qərar qəbul edən Azərbaycan 
rəhbərliyi, hamıdan əvvəl isə bərk 
ayaqda Azərbaycanı qoyub qaç-
mış Vəzirov öz xalqı qarşısında 
məsuliyyət daşımalıdır. Ölkənin ali 
siyasi rəhbərliyinə yanlış məlumat 
verənlər də məsuliyyət daşımalıdır. 
Qırğın törədənlərin hamısı layiqincə 
cəzalandırılmalıdır.

20 Yanvar faciəsinə vaxtında  si-
yasi-hüquqi  qiymət verilmədi. Hətta 
sonradan hakimiyyəti ələ keçirənlər 
də bu barədə düşünmədilər. 1993-
cü ilə qədər faktiki olaraq heç bir 
tədbir görülməmişdi. 1990-cı il yan-
varın 22-də çağırılan Azərbaycan 
Ali Sovetinin fövqəladə sessiyası öz 
işini yarımçıq qoymuş və sonra-
kı sessiyalarda da bu məsələnin 
müzakirəsi davam etdirilməmişdi. Ali 
Sovetin Yanvar hadisələrini tədqiq 
etməli olan komissiyasının işi başa 
çatdırılmamış qalmışdı.

Yalnız Heydər Əliyevin 1993-cü 
ildə hakimiyyətə qayıdışından sonra 
1990-cı ilin Yanvar faciəsinə dövlət 
səviyyəsində tam siyasi-hüquqi 
qiymət verildi. “20 Yanvar faciəsinin 
4-cü ildönümünün keçirilməsi haq-
qında” Azərbaycan Respublikası 
Prezidentinin 5 yanvar 1994-cü il 
tarixli fərmanında deyilirdi: “Xalqımı-
zın tarixinə qanlı Yanvar faciəsi kimi 
daxil olmuş 1990-cı ilin yanvarın 
20-də Azərbaycan öz azadlığı və 
müstəqilliyi uğrunda ilk şəhidlərini 

vermişdir. Tarixin yaddaşına qanla 
yazılmış həmin gündən bizi 4 illik 
zaman məsafəsi ayırır. Təəssüf ki, 
4 il ərzində 20 Yanvar hadisələrinə 
dövlət səviyyəsində lazımi siyasi-hü-
quqi qiymət verilməmişdir”.

Fərmanda Milli Məclisə 20 Yan-
var hadisələrinə tam siyasi-hüquqi 
qiymətin verilməsi, bu məqsədlə 
parlamentin xüsusi sessiyasının 
keçirilməsi məsələsinə baxılma-
sı tövsiyə edilirdi. Milli Məclisdə 
müzakirələrin yekunu olaraq 1994-
cü il martın 29-da qəbul edilən 
qərarda, nəhayət ki, 1990-cı ilin 
qanlı 20 Yanvar faciəsinə dövlət 
səviyyəsində tam siyasi-hüquqi 
qiymət verildi. Qərarda 1990-cı ilin 
20 Yanvar hadisələri Azərbaycanda 
vüsət almış milli-azadlıq hərəkatını 
boğmaq, suveren bir dövlət ama-
lı ilə ayağa qalxan xalqın inam 
və iradəsini qırmaq, belə bir yola 
qədəm qoyan xalqa sovet hərb 
maşınının gücünü nümayiş etdirmək 
məqsədilə totalitar kommunist rejimi 
tərəfindən hərbi təcavüz və cinayət 
kimi qiymətləndirildi.

1994-cü il yanvarın 12-də keçir-
diyi müşavirədə Prezident Heydər 
Əliyev bu barədə deyirdi: “...Xalqa 
təcavüz olunmuş, günahkarlar isə 
hələ müəyyənləşdirilməmişdir. Gö-
rünür ki, ötən yaxın illərdəki Sovetlər 
Birliyi, respublika rəhbərliyi, məsul 
şəxslər öz mənafeləri naminə bu 
böyük faciənin əsl mahiyyətini xalqa 
bəyan etməmişlər”.

20 Yanvar gününün “Ümumxalq 
Hüzn Günü” kimi elan olunması, 
“20 Yanvar şəhidi” fəxri adının təsis 
olunması, 20 Yanvar şəhidlərinin 
ailələrinin və 20 Yanvar əlillərinin 
sosial müdafiəsi işlərinə başlanması  
ulu öndər Heydər Əliyevin adı ilə 
bağlıdır.

Azərbaycan dövləti tərəfindən 
20 Yanvar şəhidlərinin adının 
əbədiləşdirilməsi, onların ailələrinə 
qayğı göstərilməsi istiqamətində  
ulu öndərin siyasi kursunun dava-
mı olaraq, Prezident İlham Əliyev 
tərəfindən bu istiqamətdə  mühüm 
əhəmiyyətli tədbirlər  həyata keçi-
rilir.  Dövlət başçımızın rəhbərliyi 
ilə həyata keçirilən  sosial siyasət 
həmin kateqoriyadan olan insan-

ların da sosial müdafiəsinin ildən-
ilə güclənməsinə imkan verib. 
İndiyədək  müharibə əlilləri və 
şəhid ailələri sırasında  20 Yanvar 
əlilləri və şəhid ailələrinin mənzillə, 
minik avtomobilləri ilə təminatı bu 
layihənin tərkib hissəsidir. 

20 Yanvar şəhidlərinin ailələri və 
20 Yanvar əlilləri Prezident təqaüdü 
ilə, əlilliyə görə müavinət və ya 
pensiya ilə təmin edilirlər. 2019-cu 
ildə təqdim edilən iki sosial paket 
çərçivəsində onların müavinət və 
təqaüdləri də orta hesabla 100 faiz 
artırılıb, I dərəcə əlilliyi olan şəxslərə 
qulluq edənlər üçün Prezidentin ay-
lıq təqaüdləri təsis edilib. Müharibə 
əlilləri və şəhid ailələri kimi, 20 
Yanvar əlilləri və şəhid ailələrinin 
ölkəmizin ali və orta ixtisas təhsil 
müəssisələrində ödənişli təhsil alan 
övladlarının təhsil haqqı dövlət 
büdcəsi hesabına ödənilir. 

20 Yanvar  bizim böyük 
faciəmizdir, ancaq, eyni zamanda, 
Azərbaycan tarixinin qəhrəmanlıq 
səhifəsidir. Azərbaycan xalqı 
öz iradəsini göstərdi. O gündən 
keçən müddət ərzində  ölkəmiz,  
demək olar ki, tamamilə yeni 
mərhələyə qədəm qoydu.  Xal-
qımız öz cəsarətini, mərdliyini, 
qəhrəmanlığını,  torpaqlarımızın 
hər qarışı uğrunda canını qurban 
verməyə hazır olduğunu  20 Yanvar 
faciəsindən 30 il sonra – 2020- ci 
ildə də nümayiş etdirdi. 

Dünyanın ən reytinqli 
təşkilatlarının 30 il ərzində  nizam-
lamaya bilmədikləri Ermənistan 
–Azərbaycan, Dağlıq Qarabağ 
münaqişəsinə  Prezident, Ali Baş 
Komandan İlham Əliyevin rəhbərliyi 
və rəşadətli ordumuzun gücü, 
qüdrəti sayəsində  44 gün ərzində 
son qoyuldu. Şəhidlərimizin qanı 
yerdə qalmadı. Azərbaycan  Ordusu 
düşmənə divan tutaraq  işğal altında 
olan ərazilərimizi azad etdi və 
Azərbaycanı bütövləşdirdi. 

Çingiz QƏNİZADƏ,  
Demokratiya və İnsan 

Hüquqları Komitəsinin sədri, 
hüquq üzrə fəlsəfə doktoru

Tarix boyu xalqımız zaman-zaman  faciələrə, 
 soyqırımlarına məruz qalıb.  Bu faciələrin böyük 
bir hissəsi XX əsrdə baş  verib.  Həmin dəhşətli 

faciələrdə xalqımız özünün azadlığı uğrunda mübarizədə 
itkilər versə də, nəhayət, 1990- cı il 20 Yanvar  qırğınından 
sonra azadlıq, istiqlaliyyət istəyinə qovuşdu. 20 Yanvar 
faciəsi Azərbaycan  tarixində və bütovlükdə XX əsrdə baş 
vermiş faciələr içərisində xüsusi amansızlığı ilə seçilir. 
Həmin dəhşətli hadisələrdən 30 il keçsə də, o  məşəqqətli 
gecə  heç vaxt unudulmur və sanki dünən baş verib, 
yaddaşlarda, həm də  xalqımızın qəhrəmanlıq  salnaməsi 
kimi qalır.  

20 Yanvar faciəsi Azərbaycan xalqının yaddaşın-
dan heç vaxt silinməyəcəkdir. Şəhidlərimizin əziz ruhu 
daim yaşayacaq, onların əziz xatirəsi Azərbaycan 
xalqının qəlbində əbədi yaşayacaqdır. Mən o dəhşətli 
gündə yaxınlarını itirmiş bütün insanlara bir daha 
başsağlığı verirəm. Şəhidlərimizin ruhu əbədi yaşaya-
caq və yaşamalıdır.

İlham ƏLİYEV
Azərbaycan Respublikasının Prezidenti

Şəhidlərimizin  
qanı yerdə qalmadı

Əlcəzair KİV-ləri 
AZƏRTAC-la əməkdaşlığın 
perspektivlərindən yazırlar

 � Əlcəzairin “əl-Fəcr”, “əl-Hərir”,  
“nn-algeria” xəbər portalları AZƏRTAC-la əməkdaşlığın 
perspektivlərindən yazırlar.

AZƏRTAC-ın İdarə Heyətinin sədri Aslan Aslanov ilə Əlcəzairin 
Azərbaycandakı səfiri xanım Salima Abdelhak arasında keçirilmiş 
görüşdən bəhs edən KİV-lər, media sahəsində birgə layihələrin 
reallaşdırılması, məlumatların operativ mübadiləsi məsələlərinin 
müzakirə edildiyini diqqətə çatdırıblar. 

Yayılan informasiyalarda, həmçinin AZƏRTAC-ın Əlcəzair Xəbər 
Agentliyi (APS) ilə bir sıra beynəlxalq və regional media qurumları 
çərçivəsində, o cümlədən İslam Əməkdaşlıq Təşkilatının Milli Xəbər 
Agentlikləri Birliyində əməkdaşlıq etdiyi vurğulanıb, agentliklər ara-
sında əlaqələrin daha da genişləndirilməsinin önəminə dair görüşdə 
səsləndirilən fikirlər əksini tapıb.

Şəhid və qazilərin tanıdılması 
istiqamətində tədbirlər həyata keçirilir

--Fəxrlə bildirmək istəyirəm ki, 44 gün-
lük Vətən müharibəsində xalqımız 30 illik 
Qarabağ həsrətinə qovuşaraq, həqiqətən 
tarixi qələbə qazanmışdır. Bu möhtəşəm 
uğur müzəffər Ali Baş Komandan, Prezident 
İlham Əliyevin müdrik liderliyi və yüksək 
qətiyyəti, rəşadətli Azərbaycan Ordusunun 
qəhrəmanlığı, bütün xalqımızın sarsılmaz 
birliyi sayəsində mümkün olmuşdur.

Azərbaycan xalqının öz torpaqlarının 
azad olunması uğrunda apardığı şərəfli və 
gərgin mübarizə artıq başa çatmışdır. Vətən 
müharibəsində əldə olunan  möhtəşəm qələbə 
qəlbimizə, ruhumuza sonsuz sevinc və qürur 
hissləri bəxş etmişdir. Azərbaycan xalqı haqlı 
olaraq öz igid, qorxubilməz oğulları ilə fəxr edir 
və uzun illər bundan sonra da fəxr edəcək. 
İkinci Qarabağ müharibəsinin qəhrəmanları və 
qazilərini, onların hər birinin nümayiş etdirdiyi 
qeyri-adi şücaətləri cəmiyyətə yaxından tanıt-
maq müqəddəs vəzifədir.    

Azərbaycan Respublikası Mədəniyyət 
Nazirliyinin rəhbərliyi, onun mərkəzi və 
yerli qurumları son günlər ərzində şəhid və 
qazilərimizin tanıdılması məqsədi ilə geniş 

fəaliyyət proqramı hazırlayaraq, onun icra-
sını uğurla həyata keçirməyə başlamışdır. 
Sabirabad Regional Mədəniyyət İdarəsinin 
rəhbərliyi və bütün əməkdaşları  bu sahədə 
öz üzərlərinə düşən vəzifələrin öhdəsindən 
layiqincə gəlməyə çalışırlar. 

Əvvəlcə, onu qeyd etmək istəyirəm ki,  
Vətən müharibəsi şəhidləri və qazilərinin tanı-
dılması məqsədilə regional idarənin tərkibində 
olan idarə və müəssisələrin əməkdaşlarından 
ibarət təşəbbüs qrupları yaradılmışdır. Həmin 
qrupların üzvləri Vətən müharibəsində şəhid 
olan qəhrəmanlarımızın ailələrini ziyarət edir, 
şəhidlərimizin doğmalarının köməyilə onla-
rın şərəfli ömür yolları barədə məlumatlar 
toplayırlar. Hər bir şəhid haqqında toplanan 
ətraflı məlumatlar əsasında qısametrajlı filmlər 
hazırlanır. 

Bu videoçarxlar idarənin rəsmi facebook 
səhifəsində və digər internet resursların-
da yerləşdirilir. Bununla da,  ictimaiyyətin 
şəhidlərimiz haqqında kifayət qədər dolğun 
məlumatlandırılması təmin olunur.

Fəxrlə bildirmək istəyirəm ki, şəhid və 
qazilərimizn tanıdılması ilə bağlı görülən işlər 
əhali tərəfindən dərin maraq və razılıq hissilə 

qarşılanır. Şəhid və qazilərin doğmaları bu 
barədə söz düşəndə xalqımızın sevimli lideri 
Prezident İlham Əliyevin Vətən müharibəsi 
iştirakçılarına göstərdiyi diqqət və qayğıdan 
məmnun qaldıqlarını bildirməyi özlərinə borc 
bilirlər. 

Yeri gəlmişkən, ötən ilin son günü axşamı 
hamı kimi mən də möhtərəm Prezidentimizin 
Azərbaycan xalqına Yeni il müraciətini böyük 
maraqla dinlədim. Bu olduqca parlaq və dərin 
məzmunlu çıxışda dövlətimizin başçısı 2020-ci 
ilə ölkəmizdə əldə olunan uğurlardan, xüsusilə 
Vətən müharibəsində xalqımızın parlaq 
qələbəsindən geniş bəhs etdi. Cənab İlham 
Əliyev Qarabağda möhtəşəm Qələbəmizin 
əldə olunmasında xalq-iqtidar birliyinin 
əhəmiyyətini bir daha vurğulayaraq dedi: 
“Müharibə arxada qaldı. Müharibə bizim gü-
cümüzü göstərdi, əyilməz iradəmizi göstərdi, 
birliyimizi göstərdi, müharibə rəmzinə, qələbə 
rəmzinə çevrilən dəmir yumruq öz gücü-
nü göstərdi. Bu, həm birlikdir, həm gücdür. 
Cəmiyyətimizdə birlik də var, ölkəmizin 
gücü də var və həmişə olacaq. Əgər kimsə 
Ermənistanda bu gün revanş hissi ilə yaşayır-
sa, böyük səhv edir. O 44 günlük müharibəni 

onlar heç vaxt unutmasınlar. Bundan sonra 
əgər kimsə Azərbaycan xalqını təhqir etməyə 
çalışsa, elə dərsini alacaq ki, o 44 günlük 
müharibə onun yanında yalan olacaq”.

Bəli, ötən il Azərbaycan üçün həqiqətən 
çox əlamətdar bir il olmuşdur. Xalqımız 30 
illik Qarabağ arzusuna qovuşub. Vətən 
müharibəsində elə bir böyük zəfər qazanılıb 
ki, illər, qərinələr, əsrlər boyu gələcək nəsillər 
bununla fəxr edəcək. 

Məlum olduğu kimi, ötən il dekabrın 10-da 
Bakının Azadlıq prospektində xalqımızın ikinci 
Qarabağ müharibəsində parlaq qələbəsinə 
həsr olunmuş möhtəşəm Zəfər paradı keçi-
rildi. Azərbaycan və Türkiyə prezidentlərinin 
tədbirdəki parlaq, dərin məzmunlu çıxışları 
dinlədikcə qəlbim sevincimdən köksümə sığ-
mırdı. Düşündüm ki,  Azərbaycan və Türkiyə 
xalqlarının dostluğu və qardaşlığı əbədidir və 
heç bir qüvvə bu birliyi sarsıda bilməz. Biz bir 
yerdə olanda daha güclü və qüdrətli oluruq. 

Bir məqamı da xüsusi vurğulamaq 
istərdim. Ötən ilin sonlarında Azərbaycan Pre-
zidenti İlham Əliyev və birinci xanım Mehriban 
Əliyevanın işğaldan azad edilmiş Qubadlı və 
Zəngilan rayonlarına səfəri də yaxşı yadım-
dadır. Televiziyadan nümayiş etdirilən kadrlar-
dan bəlli oldu ki, mənfur düşmən Qarabağın 
digər bölgələrində olduğu kimi, Qubadlı və 
Zəngilandakı demək olar ki, bütün evləri, 
bağçaları, məktəbləri, mədəniyyət abidələrini 
dağıtmışdır, ağacları qırmışdır, meşələri 
yandırmışdır. Dünya bütün bunları görüb şoka 
düşür. Bəli, erməni vandalizmi, barbarlığı 
sərhəd tanımır. 

Ermənilərdən tam fərqli olaraq, 
Azərbaycan xalqı qurub-yaradan xalqdır. 
Zərrə qədər şübhə yoxdur ki, biz o doğma 
əraziləri, kənd, qəsəbə və şəhərləri yenidən 
dirçəldəcəyik, laləzara, gülüstana çevirəcəyik. 
Qarabağın əsl sahibləri olan qaçqın və 
məcburi köçkünlərimiz doğma yurdlarına 
qayıdacaqlar. Həyat yenidən normal məcraya 
düşəcək. Yeni ailələr qurulacaq, həyət-
bacalarda körpə səsləri eşidiləcək. 

Gözəl, bənzərsiz Qarabağ qədim mu-
ğam və mədəniyyət məkanıdır. Əminəm 
ki, dövlətimizin dəstəyi ilə milli musiqimiz, 
mədəniyyətimiz daha da inkişaf edəcək.  

Söhbəti qələmə aldı:  
Səməd HÜSEYNOĞLU, “Xalq qəzeti” 

İkinci Qarabağ müharibəsində rəşadətli 
Azərbaycan Ordusunun tarixi zəfəri ölkə əhalisinin 
bütün təbəqələri, xüsusilə yeniyetmə və gənclər ara-
sında vətənpərvərlik hissinin daha da güclənməsinə 
səbəb olmuşdur. Son günlər bir çox dövlət qurum-
ları və ictimai təşkilatlar tərəfindən Vətən yolunda 
canlarını qurban vermiş şəhidlərimizin, həmçinin 
bu müqəddəs yolda qazi olmuş həmvətənlərimizin 
tanıdılması ilə bağlı bir çox maraqlı tədbirlər həyata 
keçirilir. Azərbaycan Respublikası Mədəniyyət Na-
zirliyinin Sabirabad Regional Mədəniyyət İdarəsinin 
rəisi Əhməd Ramazanov bu istiqamətdə görülən 
işlər barədə söhbət açarkən demişdir:  


